
Stimats genituors, stimada populaziun da Scuol, stimats giasts 
 

In pacs dis es darcheu passà ün on, e nus pudain festagiar Chalandamarz. La part ufficiala cumainza 
quist on a las 7:45 sün plazza da scoula. Il cortegi tras cumün cun chanzuns, s-chellöz e schlops da 
giaischlas sco eir la concurrenza da schloppar la giaischla e'l bal sun parts da quista bell'üsanza.  
 
Davo las bunas experienzas dals ultims ons vain il cortegi sparti per la prüma part dal traget. La 
fermativa da marenda ha lö eir quist on darcheu davant la Chasa Puntota. Als respunsabels da la 
Chasa Puntota pertocca in quist connex ün sincer grazcha fich per lur ospitalità e la preparaziun da la 
marenda. Il cortegi pel singul scolar ha listessa lunghezza sco l’on passà e’ls pasters e dirigents pon 
darcheu manar üna scossa bain survisibla. Il charrin fa quist on il traget da plazza da scoula – Avant 
Muglins – Porta – Plaz – Büglgrond – Posta – Via da Ftan – Trü – Via da Pedra Grossa – Prà da Bügl – 
Chasa Puntota e’l traget cumünaivel da la Chasa Puntota – Ospidal – Stradun – Via dals Bogns fin in 
scoula. Il plan dal traget cumplet es squitschà sülla seguonda pagina da quista circulara. 
 
Davo cha'l cortegi da Chalandamarz es rivà darcheu inavo sülla plazza da scoula cumainza la con-
currenza da schloppar la giaischla. Dürant quista concurrenza gnarà tschernü – tenor la tradiziun dals 
ultims ons – il schloppunz e la schloppunza 2017.  
Sco minch'on fan eir las scoulinas ün cortegi da Chalandamarz. Eir quist traget es stampà davovart 
sün quist fögl. 
 

Orientaziuns organisatoricas e giavüschs 
 

 Noss chaschiers inchascharan in mardi tuottadi. Cun quai pon as partecipar eir els al cortegi e la 
prouva principala e sustgnair il chant. Singuls chaschiers accumpognan eir ils cortegis. L'import 
inchaschà vain dovrà in prüma lingia per finanziar l'üsanza da Chalandamarz, ma eir per pussibiltar 
a las singulas classas da far viadis da scoula. 

 Ün giavüsch a reg. il bal dal davomezdi (14:00 fin 17:00): ch'Els piglian Lur uffants pitschens pro Els 
cur ch'üna classa chanta o preschainta ün'otra surpraisa e ch'Els pisseran cha'ls pitschens stettan 
quiets quella pezza. Uschè pon giodair tuot ils preschaints las producziuns dals scolars. Plünavant 
füssna cuntaints sch'Els guardessan cha'ls uffants nu piglian ingünas bavrondas e mangiativas in 
sala da bal. 

 Chalandamarz es üna festa pels scolars. Perquai spettaina da quels chi sun fingià our d'scoula 
ch'els laschan as divertir e ballar la saira (20:00 fin 24:00) ils uffants e scolars.  

Eir quist on vain organisada ün'ustaria da Chalandamarz cun bavrondas sainza alcohol, e quai il davo-
mezdi e la saira. La suprastanza da la gruppa da gö suot la guida da Regula Wasescha Poltera e la 
manadra Carla Furrer han surtut l'incumbenza da manar quella. 

Nus eschan grats pel grond sustegn e per l'incletta per noss giavüschs cha nus vain senti dürant ils 
ultims ons adüna darcheu da differentas varts. A tuots ün bel di da Chalandamarz! 
 
 (Deutscher Text: www.scoula-scuol.ch) 


